
Tarixi Qələbəmizin Zəfər Paradı

Niderland Rotşildlərdən 
Rembrandtın rəsmini almaq 
üçün 150 milyon avro ayırıb

“BBC News” telekanalı xəbər verib ki, Niderland 
hökuməti 17-ci əsr Niderland rəssamı Rembrandt van 
Reynin məşhur “Bayraqçı” avtoportretini almağı plan-
laşdırdığını açıqlayıb.

Hökumət ölkə mədəniyyəti və 
tarixi üçün son dərəcə vacib sayılan 
rəsm əsərinin alınması üçün parla-
mentin razılığını almaq istəyir. Rəsmi 
almaq üçün 150 milyon avro (170 mil-
yon dollar) ayrılıb, muzey fondu daha 
10 milyon avro, Rembrandt Assosiasi-
yası isə 15 milyon avro əlavə edəcək.

Fransa avtoportreti almaq hüqu-
qundan imtina etdikdən və onun açıq 
bazarda satışına icazə verdikdən son-
ra Niderland rəsm əsərini Rotşildlərin 

şəxsi kolleksiyasından almaq qərarına gəlib.
Rəssamın kətan üzərində çəkdiyi  əsər 1844-cü ildən 

Rotşildlər ailəsinin fransız qoluna məxsusdur.

“Xalq qəzeti”

Möhtərəm Prezidentimiz İlham Əliyev sentyab-
rın 27-də, Vətən müharibəsi başlanan ilk saatlarda 
xalqa müraciətində dedi: “Biz öz torpağımızda vu-
ruşuruq. Bu gün Azərbaycan Ordusu Azərbaycan 
torpaqlarında düşmənə sarsıdıcı zərbələr endi-
rir. Bu gün Azərbaycan Ordusu öz torpağında 
Azərbaycanın ərazi bütövlüyünü qoruyur, müdafiə 
edir. Erməni əsgərinin bizim torpağımızda nə işi 
var?! Ermənistan ordusunun bizim torpağımızda 
nə işi var?! Heç kəs üçün sirr deyil ki, “Dağlıq Qa-
rabağ ordusu”nun tərkibində olan şəxsi heyətin 
90 faizi Ermənistan vətəndaşlarından ibarətdir. 
Ermənistan işğalçı dövlətdir, bu işğala son qoyul-
malıdır və son qoyulacaqdır. Biz haqq yolundayıq. 
Bizim işimiz haqq işidir. Biz zəfər çalacağıq!..”.

Beləliklə, Azərbaycan Prezidenti, Ali Baş 
 Komandan İlham Əliyevin rəhbərliyi ilə ordumu-
zun  sentyabrın 27-də Qarabağda Ermənistan si-
lahlı qüvvələrinə qarşı başladığı uğurlu əks-hücum 
əməliyyatı nəticəsində noyabrın 9-dək düşmən 
həm canlı qüvvə, həm də texnika baxımından bö-
yük itkilər verdi, 5 şəhər, 4 qəsəbə və 300-ə yaxın 
kənd işğaldan azad edildi, həmçinin Ağdərə və Mu-
rovdağ istiqamətlərində bir neçə strateji yüksəklik, 
Zəngilanda isə Bartaz, Sığırt, Şükürataz zirvələri, 

habelə daha 5 adsız yüksəklik geri qaytarıldı.  
Noyabrın 10-da isə Azərbaycan, Rusiya 

prezidentləri, Ermənistanın baş naziri tərəfindən 
münaqişə zonasında atəşin və bütün hərbi 
əməliyyatların tam dayandırılması barədə bəyanat 
imzalandı. Bu bəyanata əsasən, dekabrın 1-dək 
Kəlbəcər, Ağdam və Laçın rayonları Azərbaycana 
təhvil verildi. Bununla da ermənilərin “Böyük 
Ermənistan” və “Dağlıq Qarabağ respublikası” xül-
yalarına birdəfəlik son qoyuldu.

Vətən müharibəsi Ermənistan və onun 
ədalətsiz havadarlarının acı məğlubiyyəti ilə 
nəticələndi, Azərbaycan uzun illər çəkən bu 
ədalətsiz siyasi-hərbi mübarizədən qalib çıxdı. 
Ordumuz uğurlu əməliyyatları ilə status-kvonu 
dəyişdirdi, təmas xəttini darmadağın etdi. Haqq 
işində xalqımızın birliyi, qalib Prezidentinə və 
qəhrəman  ordumuza inamı bu tarixi qələbəni real-
laşdırdı, Qarabağın Azərbaycanın ayrılmaz tərkib 
hissəsi olduğunu bir daha təsdiq etdi.

(ardı 2-ci səhifədə)

Milli qürurumuzun təntənəsi  
Otuz ilə yaxın bir dövrdə beynəlxalq aləm Qarabağ və ətraf rayonlarımızı 

Azərbaycanın ayrılmaz hissəsi kimi tanısa da, BMT Təhlükəsizlik Şurasının 
dörd qətnaməsində erməni silahlı qüvvələrinin həmin ərazilərdən dərhal, tam və 

qeyd-şərtsiz çıxarılması vurğulansa da,  Ermənistan işğalçı siyasətini davam etdirirdi. 
Nəhayət, ötən il sentyabrın 27-də düşmən ölkənin silahlı qüvvələri Azərbaycana qarşı 
təxribat törədərək, hərbi obyektləri və mülki əhalini hədəfə alandan sonra ordumuz 
ərazi bütövlüyümüz uğrunda əks-hücuma keçməklə tarixi torpaqlarımızı yağılardan 
təmizlədi. Ölkəmizin ədalətin bərpası  uğrunda apardığı mübarizədə qələbəni isə silahlı 
qüvvələrimizin döyüş qabiliyyəti və əzmi, möhkəm maddi-texniki bazaya malik olması, 
ordu-xalq-lider birliyi şərtləndirdi.   

Bakının Azadlıq meydanında keçirilmiş tarixi 
Zəfər paradından bir il ötür. Həmin gün 
paytaxtımızın baş meydanı öz adına layiq 

böyük bir təntənə yaşadı. Ümidin, inamın, əzmin, 
qətiyyətin paradı idi Zəfər bayramı! Sarsılmaz dövlət-
ordu-xalq birliyinin təcəssümü idi! Şərəf paradı idi 
Zəfər paradı!  

Paradda 3 min nəfərdən artıq şəxsi heyətin, 150-dək 
hərbi arsenalın, o cümlədən, silahlanmaya yeni qəbul edil-

miş müasir döyüş texnikasının, raket və artilleriya qurğula-
rının, hava hücumundan müdafiə sistemlərinin, hərbi gəmi 
və katerlərin nümayişi ilə yanaşı, Vətən müharibəsi zamanı 
Azərbaycan Ordusunun darmadağın etdiyi düşməndən 
salamat ələ keçirdiyi hərbi qənimətlərin bir qismi də nü-
mayiş etdirildi. İşğalçı Ermənistan və ona havadarlıq edən 
dövlətlər Azərbaycan Ordusunun gücünün, qüdrətinin 
şahidi oldular.

(ardı 3-cü səhifədə)

Zəfər paradı – şərəf paradı  
Almaniya Federativ 

Respublikasının Federal 
Kansleri Zati-aliləri  

cənab Olaf Şoltsa
Hörmətli cənab Federal Kansler,
Almaniya Federativ Respublikasının Federal Kansleri 

kimi fəaliyyətə başlamağınız münasibətilə Sizi səmimiyyətlə 
təbrik edir və ən xoş arzularımı yetirirəm.

Biz Azərbaycan ilə Almaniya arasındakı dostluq və 
əməkdaşlıq əlaqələrinin inkişafına xüsusi əhəmiyyət veririk. 
Siyasi, iqtisadi və mədəni sahələrdə səmərəli əməkdaşlığımız 
dövlətlərarası münasibətlərimizi səciyyələndirən mühüm 
amillərdəndir.

İnanıram ki, gələn il diplomatik əlaqələrin qurulmasının 
30 illiyini qeyd edəcək ölkələrimiz arasında münasibətlər 
xalqlarımızın mənafelərinə uyğun olaraq bundan sonra da 
inkişaf edəcək və genişlənəcəkdir.

Sizə möhkəm cansağlığı, xoşbəxtlik, dost Almaniya 
xalqının rifahı naminə qarşıdakı məsul fəaliyyətinizdə uğurlar 
diləyirəm.

Hörmətlə,
İlham ƏLİYEV 

Azərbaycan Respublikasının Prezidenti
Bakı şəhəri, 9 dekabr 2021-ci il

(əvvəli 1-ci səhifədə)
İkinci Qarabağ savaşının ilk günündən 

sonunadək haqqın tərəfində dayanan dost, qar-
daş ölkələrlə bərabər, işğalçıya dəstək verən, onu 
silahlandıran, havadarlıq edən dövlətlər də oldu. 
Lakin bütün təhdidlər, hədə-qorxular xalqımızı ta-
rixi ədalət uğrunda apardığı mübarizədən qətiyyən 
çəkindirmədi, Prezident, Ali Baş Komandan  İlham 
Əliyevin rəhbərliyi ilə ordumuz hər gün irəli get-
di, hər gün bir qələbəyə imza atdı.  Dövlətimizin 
başçısı bu il dekabrın 6-da Qubanın Qonaqkənd 
qəsəbəsində yeni inşa olunan mədəniyyət evində 
yaradılan şəraitlə tanışlıqdan sonra sakinlərlə 
görüşündə həmin günləri bir daha xatırladaraq 
dedi: “Ermənistan da gördü, dünya da gördü, heç 
kim bizi saxlaya bilmədi. Müharibə dövründə bizi 
saxlamaq istəyənlər olub, kifayət qədər güclü 

dairələr olub, amma bizi dayandıra bilmədilər. Mən 
demişdim ki, bizə tarix versinlər torpaqlarımızdan 
nə vaxt çıxır, o an biz dayanmağa hazırıq. Bu gün 
də eyni sözü deyirəm. Amma deyirəm ki, bizə ta-
rix versinlər, Zəngəzur dəhlizi nə vaxt açılacaq və 
belə olan halda, heç bir problem olmayacaq. Ona 
görə hesab edirəm ki, həm Ermənistan rəhbərliyi, 
həm Ermənistan ictimaiyyəti, əhalisi bunu başa 
düşməlidir. Biz istədiyimizə nail olmuşuq, oluruq 
və olacağıq. Yaxşı olar ki, bu məsələ konstruktiv 
şəkildə danışıqlar yolu ilə, qarşılıqlı anlaşma yolu ilə 
həll olunsun. Çünki İkinci Qarabağ müharibəsi bü-
tün dünyaya xalqımızın iradəsini, gücünü və birliyini 
göstərdi...”.

Yeri gəlmişkən, qeyd edək ki, Ermənistan tor-
paqlarımızın 20 faizini 30 ilə yaxın bir dövrdə işğal 
altında saxlayarkən, təəssüf ki, münaqişənin həllinin 

uzanmasında bəzi beynəlxalq təşkilatlar tərəfindən 
məsələyə ikili standartlarla yanaşılması az rol oyna-
madı. Ən əsası isə münaqişənin həlli istiqamətində 
ATƏT-in Minsk qrupu öz vəzifəsinin öhdəsindən 
gələ bilmədi.   

Bəzi həmsədrlərin ermənilərin tərəfini saxlama-
ları, işğal faktına göz yummaları açıq-aydın nəzərə 
çarpırdı. Bununla da işğalçının cəzasız qalması 
bölgənin təhlükəsizliyinə böyük təhlükə yaradır-
dı. Nəticəsiz danışıqlar, vasitəçilərin əhəmiyyətsiz, 
əksər hallarda isə ikili standartlara söykənən 
bəyanatları prosesi, necə deyərlər,  ölü nöqtədən 
tərpətməyə imkan vermirdi. Yaranmış vəziyyət isə 
həm vasitəçiləri, həm də işğalçını qane edirdi. Təbii 
ki, Azərbaycan da öz milli məsələsi olan Qarabağ 
münaqişəsi ətrafında vəziyyətin sona qədər bu cür 
davam etməsi ilə razılaşmırdı.  

Ermənistan torpaqlarımızı işğal altında sax-
lamaqla bərabər, təxribatçı fəaliyyətindən də əl 
çəkmirdi. Düşmən ölkənin təkcə müharibədən 
əvvəlki son iki il yarım ərzində mənfur əməllərinə 
qısa nəzər salsaq, bunu aydır görə bilərik. Məsələn, 
baş nazir  Nikol Paşinyan Ermənistan parlamentinə 
müraciətində Azərbaycanın işğal olunmuş 
ərazilərində qurulmuş qanunsuz rejimin danışıqlar-
da iştirak etməsi məsələsini qaldırmışdı. Bununla 
da o, danışıqların formatını şübhə altına almağa 
başlamış və müxtəlif tədbirlərdə bunu dəfələrlə 
təkrarlamışdı. Bundan başqa baş nazir seçildiyi 
günün səhəri Paşinyan Azərbaycanın işğal edilən 
Qarabağ bölgəsinə səfəri çərçivəsində Xankəndidə 
Azərbaycanın Şuşa şəhərinin işğalının qeyd olun-
masında iştirak etmiş, burada “düşmənin qarşısının 
alınması” mexanizminin təkmilləşdirilməsi məsələsi 
barədə fikirlərini bölüşmüşdü. Həmçinin o, Moskva-
da rus-erməni iş adamları ilə görüşərkən, “Artsaxı 
gələcəkdə Ermənistanın bir hissəsi kimi qəbul etdi-
yini” açıq şəkildə söyləmişdi.  

Şübhəsiz ki, belə şəraitdə Azərbaycanın yeganə 
yolu qəti mövqe nümayiş etdirərək münaqişənin hərbi 
vasitə ilə həllinə üstünlük verməsi idi. Azərbaycan 
Silahlı Qüvvələrinin əks-hücum əməliyyatları da 
məhz bu məntiqə əsaslandı və vəziyyətin bu yolla 
dəyişilməsi mümkünlüyünü sübuta yetirdi.

Artıq Vətən müharibəsindən bir il ötür. 
Döyüşlərdən keçən müddətdə ölkəmiz siyasi 
şərtləri diktə edir, regionun geosiyasi mənzərəsini 
sürətlə dəyişir, Azərbaycan, Rusiya və Ermənistan 
arasında imzalanan birgə bəyanata əsaslanaraq, 
bölgədə yeni təhlükəsizlik və əməkdaşlıq for-
matı yaradır. Respublikamız Qarabağ və Şərqi 
Zəngəzurda erməni faşizminin xaraba qoyduğu 
yaşayış sahələrini sürətlə bərpa edir, eyni zaman-
da,  Zəngəzur dəhlizinin açılması istiqamətində 
mühüm layihələr reallaşdırır.  Qısa müddət ərzində 
istifadəyə verilən  Füzuli Beynəlxalq Hava Limanı və 
tikilməkdə olan Zəngilan və Laçın hava limanları da 
bu baxımdan mühüm əhəmiyyətə malikdir.

Ordu quruculuğu, ölkəmizin müdafiə qabiliyyəti 
və milli təhlükəsizliyinin daha da gücləndirilməsi Ali 
Baş Komandan, Prezident İlham Əliyev tərəfindən 
bu gün də qarşıya qoyulan əsas vəzifələrdən biridir. 
Buna görə hazırda silahlı qüvvələrimizin müasir hərbi 
texnika və silah-sursatla təchizatı, təhlükəsizliyin 
təmin olunması məqsədilə zəruri hərbi infrastruktu-
run yaradılması, hərbçilərin sosial-məişət və xidmət 
şəraitinin yaxşılaşdırılması istiqamətində tədbirlərin 
gerçəkləşdirilməsi daim diqqətə saxlanılır. 

Vaqif  BAYRAMOV,  
“Xalq qəzeti”

Milli qürurumuzun təntənəsi  2022-ci ildə növbəti “Yüksəliş” müsabiqəsinin keçirilməsi ilə bağlı 
tədbirlər və “Yüksəliş” müsabiqəsinin təsis edilməsi haqqında” 
Azərbaycan Respublikası Prezidentinin 2019-cu il 26 iyul tarixli  

1354 nömrəli Sərəncamında dəyişiklik edilməsi barədə 

Azərbaycan Respublikası Prezidentinin Sərəncamı
Azərbaycan Respublikası Konstitusiyası-

nın 109-cu maddəsinin 32-ci bəndini rəhbər 
tutaraq qərara alıram:

1. 2022-ci ildə növbəti “Yüksəliş” 
müsabiqəsinin keçirilməsi ilə bağlı cari işlərin 
görülməsi üçün Azərbaycan Respublikasının 
2021-ci il dövlət büdcəsində nəzərdə tutul-
muş Azərbaycan Respublikası Prezidentinin 
ehtiyat fondundan Azərbaycan Respublikası-
nın Gənclər və İdman Nazirliyinə 1.000.000 
(bir milyon) manat ayrılsın.

2. Azərbaycan Respublikasının Maliyyə 
Nazirliyi bu Sərəncamın 1-ci hissəsində 
nəzərdə tutulan maliyyələşməni təmin etsin.

3. Azərbaycan Respublikası Preziden-
tinin 2019-cu il 26 iyul tarixli 1354 nömrəli 
Sərəncamı ilə yaradılmış Təşkilat Komitəsi 
bu Sərəncamdan irəli gələn məsələləri həll 
etsin.

4. “Yüksəliş” müsabiqəsinin təsis edilməsi 
haqqında” Azərbaycan Respublikası Prezi-
dentinin 2019-cu il 26 iyul tarixli 1354 nömrəli 
Sərəncamının (Azərbaycan Respublikasının 
Qanunvericilik Toplusu, 2019, № 7, maddə 
1293) 2-ci hissəsi ilə yaradılmış Təşkilat 
Komitəsinin tərkibi aşağıdakı redaksiyada 
verilsin:

“Təşkilat Komitəsinin sədri
Fərəh Əliyeva – Azərbaycan Respublikası 

Prezidentinin Administrasiyasının Humani-
tar siyasət, diaspor, multikulturalizm və dini 
məsələlər şöbəsinin müdiri

Təşkilat Komitəsinin üzvləri
Anar Ələkbərov – Azərbaycan Respubli-

kası Prezidentinin köməkçisi
Fərid Qayıbov – Azərbaycan Respublika-

sının gənclər və idman naziri
Mikayıl Cabbarov – Azərbaycan Respubli-

kasının iqtisadiyyat naziri
Emin Əmrullayev – Azərbaycan Respubli-

kasının təhsil naziri
Ceyhun Bayramov – Azərbaycan Respub-

likasının xarici işlər naziri
Sahil Babayev – Azərbaycan Respublika-

sının əmək və əhalinin sosial müdafiəsi naziri
Məleykə Abbaszadə – Azərbaycan Res-

publikası Dövlət İmtahan Mərkəzinin Direk-
torlar Şurasının sədri

Ülvi Quliyev – Azərbaycan Respublikası 
Milli Məclisinin deputatı

Balakişi Qasımov – İctimai Televiziya və 
Radio Yayımları Şirkətinin baş direktoru.”.

İlham ƏLİYEV 
Azərbaycan Respublikasının Prezidenti

Bakı şəhəri, 9 dekabr 2021-ci il

Volfqanq Maniq: Almaniya ilə Azərbaycan 
arasında, xüsusilə enerji sahəsində 

münasibətlər strateji əhəmiyyət kəsb edir

Dekabrın 9-da Azərbaycanın Xarici İşlər naziri Ceyhun Bayramov 
Almaniyanın ölkəmizdəki səfiri Volfqanq Maniqi qəbul edib.

Xarici İşlər Nazirliyi Mətbuat Xidməti 
İdarəsindən AZƏRTAC-a bildiriblər ki, Almani-
yada yeni hökumətdən formalaşdığını və yeni 
kanslerin seçildiyini qeyd edən səfir Volf-
qanq Maniq Azərbaycan ilə münasibətlərin 
möhkəmlənməsinə önəm verildiyini bildirib. 
İki ölkə arasında, xüsusilə enerji sahəsində 
münasibətlərin strateji əhəmiyyət kəsb etdiyi 
vurğulanıb. Almaniyada yeni hökumətin 
alternativ enerjiyə keçmək ilə bağlı 
məqsədlərindən danışan səfir təbii qazın bu 
xüsusda keçid enerjisi rolunda çıxış etdiyini 
söyləyib. Diplomat gələn il təşkil olunacaq 
“Berlin Enerji Keçidi Dialoqu” tədbiri barədə 
məlumat verib.

Nazir Ceyhun Bayramov Almaniyada 
yeni Kanslerin seçilməsi və yeni hökumətin 
formalaşması ilə bağlı təbriklərini çatdırıb. O, 
iki ölkə arasında dostluq və yüksəksəviyyəli 
əməkdaşlıq münasibətlərinin yeni hökumətlə 
də davam etdiriləcəyinə ümidini ifadə edib. 
Ölkəmizin Avropa, o cümlədən, Almani-
yanın enerji sahəsində etibarlı tərəfdaşı 

olduğunu vurğulayan nazir yaşıl enerji və 
iqlim məsələlərinin Azərbaycan hökumətinin 
gündəliyində duran əsas məsələlərdən oldu-
ğunu söyləyib. C.Bayramov azad olunmuş 
Qarabağ ərazisinin dövlətimizin başçısı 
tərəfindən “yaşıl enerji zonası” elan edildiyini 
Almaniya səfirinin diqqətinə çatdırıb.

Nazir Ceyhun Bayramov, həmçinin 
bölgədə mövcud olan ən son vəziyyət, o 
cümlədən, Ermənistan ilə münasibətlərin 
normallaşması istiqamətində Azərbaycan 
tərəfindən atılan addımlar barədə səfirə 
məlumat verib. Ermənistanın bu addımlara 
hələ də qarşılıq vermədiyi, eyni zamanda, 
təxribatçı əməllərini davam etdirərək bölgədə 
sülhün təmin olunması prosesinə xələl 
gətirdiyi diqqətə çatdırılıb.

Görüşdə tərəflər münaqişə sonrası 
mərhələdə bölgədə sülh və təhlükəsizliyin 
təmin olunması, habelə qarşılıqlı maraq 
doğuran digər məsələlər ətrafında fikir 
mübadiləsi aparıblar.

Ermənistan silahlı qüvvələri 
Kəlbəcər istiqamətində 
növbəti təxribata əl atıb

Ermənistan silahlı qüvvələrinin bölmələri 
dövlət sərhədinin Kəlbəcər rayonu sahəsində 
növbəti təxribata əl atıb.

Müdafiə Nazirliyindən AZƏRTAC-a bildiriblər ki, de-
kabrın 9-u saat 15.00 radələrində Ermənistan hərbi 
bölmələri Basarkeçər rayonu istiqamətində yerləşən döyüş 
mövqelərindən Azərbaycan Ordusunun Kəlbəcər rayonunda-
kı mövqelərini atəşə tutub.

Ordumuzun bu istiqamətdə yerləşən bölmələri tərəfindən 
müvafiq tədbirlər görülüb.

Əməliyyat şəraiti bölmələrimizin nəzarəti altındadır.

Son sutkada Azərbaycanda 
COVID-19 infeksiyasına 1315 

yoluxma faktı qeydə alınıb
Azərbaycanda yeni növ koronavirus 

(COVID-19) infeksiyasına son sutkada 1315 
yoluxma faktı qeydə alınıb, 1850 nəfər 
müalicə olunaraq sağalıb.

Nazirlər Kabineti yanında operativ qərargahdan verilən 
məlumata görə, analiz nümunələri müsbət çıxan 19 nəfər 
vəfat edib.

İndiyədək ölkədə ümumilikdə 601 min 28 nəfərin koro-
navirus infeksiyasına yoluxması faktı müəyyən edilib, on-
lardan 571 min 88 nəfər müalicə olunaraq sağalıb, 8 min 
38 nəfər vəfat edib. Aktiv xəstə sayı 21 min 902 nəfərdir.

Son sutkada yeni yoluxma hallarının 
müəyyənləşdirilməsi ilə əlaqədar 11 min 799 , bu günə 
qədər isə ümumilikdə, 5 milyon 644 min 853 test icra 
olunub.

“Xalq qəzeti”

Mustafa Şentop: Azərbaycanın  
Vətən müharibəsində zəfəri regionun 

inkişafı, sülh və əməkdaşlıq 
baxımından əhəmiyyətlidir

İslam Əməkdaşlığı Təşkilatı Parlament İttifaqının (İƏT Pİ) XVI 
Konfransında iştirak etmək üçün İstanbulda səfərdə olan Milli Məclisin sədri 
Sahibə Qafarova dekabrın 9-da Türkiyə Böyük Millət Məclisinin sədri Mustafa 
Şentopla görüşüb.

AZƏRTAC xəbər verir ki, Azərbaycan 
nümayəndə heyətinin üzvlərini səmimi 
salamlayan Mustafa Şentop görüşdən 
məmnunluğunu ifadə edib. 

Azərbaycanın 44 günlük Vətən 
müharibəsində əldə olunan zəfərdən son-
ra Qarabağda, eləcə də Cənubi Qafqazda 
yeni imkanların yarandığını vurğulayan 
Türkiyə parlamentinin sədri bu Qələbənin 
regionun inkişafı, gələcək imkanlar, sülh və 
əməkdaşlıq baxımından əhəmiyyətini xüsusi 
qeyd edib. İşğaldan azad olunan Azərbaycan 
ərazilərinin bərpası və yenidən qurulma-
sı məsələlərinə toxunan Mustafa Şentop, 
həmçinin Zəngəzur dəhlizinin açılması ilə 
bölgədə yaranacaq yeni imkanlar və bunun 
bütün türk dövlətlərinə müsbət təsirini xüsusi 
qeyd edib. O, iki qardaş ölkə arasındakı 
münasibətlərin, birlik və həmrəyliyinin hər 
zaman olduğu kimi, bundan sonra da davam 
edəcəyini vurğulayıb.

Öz növbəsində dəvətə və səmimi qarşı-
lanmaya görə təşəkkürünü bildirən Sahibə 
Qafarova Türkiyədə özlərini Vətəndə kimi 
hiss etdiklərini bildirib. Sahibə Qafarova 
Azərbaycanla Türkiyə arasında mövcud olan 
dostluq və qardaşlıq münasibətlərinin çox 
möhkəm təməllərə əsaslandığını bildirərək 
qeyd edib ki, dövlət başçılarımızın şəxsi 
dostluq münasibətləri ölkələrimiz arasındakı 
birliyin bugünkü yüksək səviyyəyə çatmasın-
da mühüm rol oynayır.

Milli Məclisin sədri noyabrın 28-də 

Azərbaycan Respublikasının Prezidenti İlham 
Əliyevin təşəbbüsünə uyğun olaraq İspani-
yanın paytaxtı Madrid şəhərində keçirilən 
Qoşulmama Hərəkatının Parlamentlər 
Şəbəkəsinin təsis iclasında verdiyi dəstəyə 
görə Türkiyə tərəfinə minnətdarlığını ifadə 
edib.

Azərbaycanın tarixi zəfərlə nəticələnən 
44 günlük Vətən müharibəsini xatırladan 
Sahibə Qafarova hər zaman olduğu kimi, bu 
dövr ərzində də Türkiyə dövlətinin və xalqının  
daim Azərbaycanın yanında olduğunu bir 
daha vurğulayıb. O deyib ki, dünya 44 günlük 
Vətən müharibəsində bir daha Azərbaycanla 
Türkiyə arasında dostluq və qardaşlıq 
münasibətlərinin şahidi oldu.

İslam Əməkdaşlığı Təşkilatı Parlament 
İttifaqının XVI Konfransının yüksək səviyyədə 
təşkil olunduğunu vurğulayan Sahibə Qa-
farova Azərbaycanın sözügedən qurumla 
əməkdaşlığa böyük əhəmiyyət verildiyini 
bildirib. Milli Məclisin sədri İƏT-in ölkələr 
arasında əlaqələrdə güclənən rolu, dün-
yada artan islamofobiya və onun yaratdığı 
təhlükələr, COVID-19 pandemiyasına qarşı 
qlobal mübarizə və bir sıra digər məsələlər 
haqqında fikirlərini ifadə edib.

Görüşdə qarşılıqlı maraq doğuran digər 
məsələlər ətrafında fikir mübadiləsi aparılıb.

Günel MƏLİKOVA 
AZƏRTAC-ın xüsusi müxbiri

İstanbul

Şuşada məktəbin tikintisinə başlanılacaq 
Şuşada 1 nömrəli məktəbin 

layihələndirmə işləri yekunlaşıb və tikintiyə 
başlanılacaq.

Təhsil naziri Emin Əmrullayev jurnalistlərə 
açıqlamasında deyib: “Prosesin 2022-ci ilin 
sonuna qədər bitməsi gözlənilir. Yəqin ki, yaxın 
zamanlarda Füzuli şəhərində də məktəb tikintisi 
ilə bağlı addımların atılması gözlənilir. Bu çox 
ciddi və böyük prosesdir. Həmin bölgələrdəki 
məktəb layihələri ən yaxşı layihələrdir. Həm 
Ağdam, həm də Şuşa məktəbi memarlıq 
və inşaat xüsusiyyətlərinə görə ən müasir 
məktəblərimizdən olacaq”.

“Xalq qəzeti”


